КОДЕКС НОВИНАРОХ СЕРБИЇ
- Упутства и напрямки –
ПРЕАМБУЛА

Здруженє новинарох Сербиї и Нєзависне здруженє новинарох Сербиї приноша тот Кодекс як етични стандард професийного поступаня новинарох.

Длужносц новинарох шлїдзиц професийни и етични принципи котри облапени у Кодексу и спроцивиц ше прициском же би потупели тоти принципи.
Кодекс препоручує солидарносц зоз колеґами кед загрожени стандарди професийного поступаня новинарох.

Обгрунтованє:

Професийни и етични стандарди котри дефиновани у тим Кодексу намагаю ше подзвиговац угляд новинарскей професиї, пропаґовац закладанє за шлєбоду думаня, бешеди и висловйованя, як и нєзависносц медийох.

Новинаре котри потупюю начала того Кодекса нє можу раховац на безрезервну потримовку новинарских здруженьох и колеґох.

Медиї длужни интерес явносци за подполне, благочасне и правдиве информованє положиц понад шицки други интереси. У контексту того Кодекса, интерес явносци подрозумює обявйованє шицких важних информацийох котри читачови/слухачови/патрачови помагаю при формованю власного суду/думаня о зявеньох и подїйох.

За применьованє того Кодекса одвичательни и новинаре и видавателє.

Обгрунтованє:

Новинаре, односно редакторе професийно одвичательни явносци (читачом/патрачом/слухачом) а нє видавательови/власнїкови (держави и интересним ґрупом), и їх приватним, економским, политичним и другим интересом. Видаватель/власнїк ма нєспорне право витворйовац дїловни профит и руководзиц ше з нїм у дїлованю медийох. Источасно, причина снованя медийох то явни интерес и власнїцке право го нє шме потупиц. Дїловни, политични и приватни интереси видавателя/власнїка нє шму буц вигварка або оправданє за потупйованє того Кодекса.

Нє требало би же би видаватель/власнїк по своєй дзеки, без согласносци редакциї, менял ушорйовацку политику медийох.
Видаватель ма право дефиновац ушорйовацку политику, алє вона нє шме буц у зраженю зоз законом, анї з професийним кодексом.
І  ПРАВДИВОСЦ ИНФОРМОВАНЯ
1. Обовязка новинара точно, обєктивно, подполно и благочасно информовац о подїйох од интереса за явносц, почитуюци право явносци же би дознала правду и тримаюци ше основних стандардох новинарскей професиї.

Напрямки:

• Можлїве дїйство обявеней информациї на медий або медийного власнїка нє шме вплївовац на одлуку о єй обявйованю.
• Политична або идеолоґийна позадина информациї нє шме вплївовац на одлуку о єй обявйованю, аж и кед тота политична або идеолоґийна позадина у процивносци з политичнима прешвеченями новинарох, редакторох або власнїкох медийох.

• Сообщеня политичних партийох або других интересних ґрупох муша буц означени як таки. У случаю кед сообщенє редакцийно обробене, читаче/патраче/слухаче муша буц поинформовани о примарним жридлу информациї.

• Редакцийни обробок сообщеня нє шме пременїц факти, контекст у котрим су похасновани, анї їх смисел.

2. Право медийох же би мали розлични ушорйовацки концепти, алє обовязка новинарох и редакторох же би правели ясну розлику медзи фактами котри преноша, коментарами, предпоставками и нагадованями.
Напрямки:
• Медиї котри преноша аґенцийни висти зноша одвичательносц за тото цо обявюю. Кед же аґенция наведзена як жридло информациї, скрацованє або дополнєнє тей информациї нє шме пременїц елементарне значенє, односно заключенє котре аґенция пласовала.

• З нагоди обявйованя резултатох випитованя явного думаня препоручлїве же би ше наведло: назву аґенциї котра запровадзела випитованє, наручителя випитованя, число випитаних, час кед випитованє окончене, питаня котри поставени випитованим.

• Кед обявени коментар у процивносци з ушорйовацку политику або становиском редакциї, препоручлїве же би читаче/слухаче/патраче були о тим поинформовани.

• Отворене закладанє за єдну политичну партию або опцию нєзлучне з новинарску професию.

• Новинаре нє обовязни оможлївиц авторизацию текста интервюованей особи. Кед же ше, у догварки з редакторами, заш лєм одобри авторизацию, интервюована особа нє ма право меняц новинарски питаня, смисел и контекст своїх одвитох.

• Пременки змисту фотоґрафиї нє допущени без согласносци автора.
• Муши ше ясно наглашиц розлику медзи документарну фотоґрафию и фотомонтажу. Нє шме ше приводзиц до заблуди читачох/патрачох.

• Нє допущени драстични интервенциї при диґиталним обрабяню документарней фотоґрафиї. Допущени лєм минимални корекциї (у обласци фарбох, контрасту, оштрини и подобне) котри нє вплївую на єй змист.
3. Новинар длужни назначиц жридло инфорамциї котру преноши. Кед же жридло нє жада буц одкрите, новинаре и редакторе поступаю з длужну професийну увагу и зоз своїм професийним авторитетом ставаю за информацию и одвитую за єй точносц.

Напрямки:

• У случаю кед жридло информациї условює же би остало нєменоване, редакция длужна почитовац тото. Од того правила мож одступиц кед же ше информация одноши на планованє даякого злодїйства, або потупйованє уставного порядку и безпечносци держави, кед обовязка редакциї приявиц тото компетентним орґаном. Препоручлїве же би ше у тих случайох консултовало правного совитнїка.

• Обявйованє информацийох котри означени як довирлїви допущене виключно кед ше утвердзи же право явносци же би була информована приоритетне у одношеню на причини довирлївосци информацийох.

4. Новинар длужни, кед же то нєобходне, консултовац цо вецей жридла и оможлївиц им же би винєсли свойо становиско.

Напрямки:

• Новинар длужни консултовац найменєй два нєзависни жридла информацийох котри дату информацию потвердза або оспоря.
• Два медзисобно нєзависни жридла информацийох особлїво пожадани у случаю кед єст индициї же урядове жридло дава нєподполну и/або нєточну информацию. Иснованє двох нєзависних жридлох информациї єднак препоручлїве и у случаю кед ключни информациї походза од анонимного односно довирлївого жридла.

5. З новинарством нєзлучне обявйованє нєоснованих обвинох, клеветох, плєткох, як и видуманих писмох або писмох чий автор нє познати або його идентитет нє мож превериц.

Напрямки:

• Змист писмох котри ше обявює муши буц у складзе з началами професийней етики.

• Гоч би адресу посилача нє требало обявйовац, вона муши буц позната редакциї. Кед же иснує сумня до идентитету посилача, писмо би нє требало обявиц.

• Обявйованє видуманих писмох нє допущене, як и интервенциї на писмох без согласносци автора.

• У случаю же новинар оценї же обявйованє нєпотвердзеней информациї або нагадованя у интересу явносци, длужни є ясно и нєдвосмислово наглашиц же информация нє потвердзена.

ІІ  НЄЗАВИСНОСЦ ОД ПРИЦИСКОХ

1. Новинар треба же би ше спроцивел каждому прициску на шлєбодне окончованє професиї, як и каждому виду цензури. Новинар прима задатки лєм од компетентних редакторох. Новинар нє шме одкладац обявйованє сущних информацийох, крем пре нєобходне преверйованє точносци.

Напрямки:

• Новинар/редактор треба же би поинформовал явносц о прицискох котри загрожую шлєбоду информованя и нєзависносц медийох.
• Редактор длужни защициц новинара од каждого виду цензури або прициску котри му познати, без огляду чи вони походза од видавателя/власнїка, держави, интересних ґрупох и подобне.

• Автоцензура ше трима за потупйованє професийних и етичних нормох.

• Редакторски интервенциї нє шму вименїц факти, контекст и становиска новинара котри подписує текст/прилог. У случаю кед редактор пременї факти, контекст и становиска винєшени у тексту/прилогу, новинар обовязни оградзиц ше од тих интервенцийох.
• Наслов текста/прилогу нє шме буц у процивносци зоз сущносцу текста/прилогу.

• Наслов текста/прилогу подлєгує истим етичним принципом як и сам текст/прилог.

• Гоч яки интервенциї (редактора, ґрафичного редактора, дизайнера и других) у поглядзе змисту фотоґрафиї нє допущени без согласносци автора.

2. Економски и политични интереси видавателя нє шму вплївовац на ушорйовацку политику на способ котри би мал за пошлїдок нєточне, нєобєктивне, нєподполне и нєблагочасне информованє явносци.
Напрямки:
• Кед ше информує о поєдинцох або компанийох котри маю власнїцку учасц у медию, препоручує ше же би новинар/редактор наведол тот факт.

• Кед видаватель медия ма власнїцку учасц у орґанизациї, компаниї о котрей ше информує, требало би же би новинар/редактор наведол тот факт.

3. Новинара нє мож примушиц на висловйованє думаня процивного його совисци.

Напрямки:

• Новинар нє може буц покарани пре одбиванє информовац процивно своїм опредзелєньом и моралним началом.

• Кед же новинара примушую информовац процивно його прешвеченьом, вон ма право упознац явносц зоз тим.

ІІІ  ОНЄМОЖЛЇВЙОВАНЄ КОРУПЦИЇ И ЗРАЖЕНЯ ИНТЕРЕСОХ

1. Новинар нє шме примац або глєдац материялни або даяки други хасен за зберанє, обявйованє, одкладанє або онєможлївйованє збераня або обявйованя информацийох.
Напрямки:

• Кед ше новинар зоз собешеднїком стрета у ресторану, трошок би мала зношиц редакция. У случаю кед тото нєвиводлїве, требало би же би новинар инсистовал на стретнуцу на даєдним месце котре нє вимага трошки.

• Новинар/редактор нє шме предац документи, аудио/видео записи, кнїжки и други материяли котри достал з цильом медийного информованя. Таки материяли би нє требало уступац другим медийом без согласносци жридла информацийох.

• Препоручує ше же би материяли достати од жридла информацийох остали у власносци редакциї або документацийного центра медия за котри новинар/редактор информує.

2. Новинар обовязни одбиц дарунок кед основано мож предпоставиц же дарунок повязани з окончованьом його професиї и же може вплївовац на обєктивносц у роботи. Новинар обовязни приявиц редакциї понуканє або доставанє дарункох у вязи з окончованьом новинарскей роботи.

Напрямки:


• Прилапйованє дарункох допущене лєм у случайох кед бешеда о пропаґандним материялу (клайбаси, нотеси, качкети и подобне) або предметох нєзначней материялней вредносци.

3. Кед же поєдинєц або орґанизация плацели драгово трошки новинарови/редакторови/редакциї, вон длужни тот факт навесц у тексту/прилогу.

Напрямки:

• Кед ше информує о темох котри часц студийного путованя, професийного усовершованя або стипендиї, а котри орґанизую и плаца державни орґани, медзинародни и домашнї нєвладово орґанизациї и фондациї, политични партиї, компаниї и подобне, вец то муши буц нєдвосмислово наведзене у тексту/прилогу.
• Требало би же би редакция плацела службени путованя новинарох, дньовнїци, драгово трошки новинарох на задатку, уходнїци за розлични подїї и подобне.

4. Новинар нє информує о темох у котрих ма приватни (особни або ґрупни) интерес.

Напрямки:

• Нє будзе ше тримац за нєпримеране кед новинар котри у даєдней ствари ма и особни интерес информує о тей теми кед же у питаню ствар од явного интереса (на приклад, новинар котри жиє у єдней часци городу пише текст о потреби же би ше у тей часци городу вибудовало нову школу).

5. Требало би же би новинар зробел шицко же би обкеровал ситуациї котри би могли привесц до зраженя интересох, стварного або привидного, и котри би го могли навесц же би компромитовал свой угляд або угляд професиї. Новинар котри нє може обкеровац зраженє интересох длужни без одкладаня о тим поинформовац редактора.

Напрямки:

• Нє требало би же би новинар информовал або виношел становиска о людзох з котрима є у блїзким кревним родзинстве, малженстве, як и блїзших фамилийних або приятельских одношеньох.

• Нє требало би же би новинар/редактор информовал о темох у котрих ма особни, политични або комерциялни интерес, на приклад як член управного, надпатраюцого або дїловного одбору компаниї/орґанизациї/клубу и подобне.

• Нє требало би же би ше новинар занїмал зоз сектором у котрим член його (блїзшей и дальшей) родзини або блїзки приятель ма моц одлучованя.

6. З новинарску професию нєзлучна робота у ПР и маркетинґских аґенцийох за лобиранє, у державних орґанох и институцийох, як и у политичних партийох.

Напрямки:

• Участвованє у политичней, виберанковей або медийней кампанї (политичней партиї/компаниї и подобне) нє мож окончовац источасно з новинарску/редакторску роботу. Политична активносц членох фамилиї новинара/редактора тиж так би могла спричинїц стварне або привидне зраженє интересох.
• З новинарску професию нєзлучна робота у контраинформуюцих, информуюцих и других безпечносних службох або робота за тоти служби.

7. Новинар нє шме буц нї у якей файти дїловних одношеньох зоз субєктами чийо активносци покрива.

Напрямки:

• Новинар нє шме писац о привредних дружтвох од чийого дїловного успиху завиши його або интерес його (блїзшей и дальшей) фамелиї або приятельох. Кед же таки интерес иснує, новинар длужни по доставаню задатка поинформовац о тим редактора.

• Новинар нє шме информовац о акцийох котри ма або з котрима ма намиру тарґовац.

ІV  ОДВИЧАТЕЛЬНОСЦ НОВИНАРА

1. Новинар, насампредз, одвичательни своїм читачом, слухачом и патрачом. Тоту одвичательносц нє шме подредзиц интересом других, а особлїво интересом видавателя, влади и других державних орґанох. Новинар ше муши спроцивиц шицким котри потупюю людски права або ше закладаю за гоч яку файту дискриминациї, бешеду мержнї и подпомаганє насилства.
Напрямки:

• Новинар треба же би поинформовал редактора кед же ше його особни, економски, политични и други интереси преплєтаю з професийнима длужносцами.

• Новинарска професия нєзлучна зоз ширеньом гоч якей файти: полних, родних, етнїчних, расних, социялних або вирских стереотипох. Предрозсудки котри новинаре приватно маю нє шму буц емитовани/обявени нї у яким контексту, анї отворено, анї прикрито.
• Нє допущене колоквиялне, понїжуюце або нєпрецизне наволованє одредзеней ґрупи.

• У звитох о виновних дїлох, национална, расна, вирска, идеолоґийна и политична припадносц, як и сексуалне опредзелєнє, социялни и малженски статус оподозривених особох або жертвох споминаю ше лєм у случаю
кед опредзелєня, припадносц або статус у безпостредней вязи з файту и природу оконченого виновного дїла.

2. Фалсификованє документох и плаґият нєдопущени и трима ше их за чежке потупенє стандардох професийного поступаня новинарох.

Напрямки:

• Хаснованє цудзих информацийох, идейох, виглєдованьох, фотоґрафийох и ґрафичних приказох без адекватного наводзеня жридлох трима же за плаґиранє и представя єдно з найчежших потупеньох професийних и етичних стандардох. Плаґиранє загрожує кредибилитет новинарох/медийней хижи и спричинює траценє довирия читачох/патрачох/слухачох до новинарскей професиї.

3. Новинар длужни почитовац правило предпоставки нєвиносци и нє шме нїкого преглашиц за виноватого скорей як вирекнута судска пресуда.

Напрямки:

• Медиї длужни почитовац право предпоставки нєвиносци и щициц приватносц и идентитет оподозривеного або окончователя, аж и у случаю припознаня вини.

• Защита приватносци и идентитета подрозумює нє лєм защиту мена (означованє оподозривеного з инициялами), алє и защиту других податкох котри би могли указац на його идентитет: фотоґрафия, адреса, опис випатрунку, малженски стан, социялни статус, припадносц даєдней ґрупи, мена сушедох, родзинох и приятельох.

• Жертви и оподозривени часто нє свидоми моци медийох. Новинар обовязни вжац тото до огляду и нє хасновац на зле нєзнанє своїх собешеднїкох. 

• Кед же жертва даєдного виновного дїла пристанє на розгварку, новинар нє шме на основи тей розгварки одкриц идентитет жертви або евентуалного окончователя.

• Кед же информує о оконченим виновним дїлу, новинар муши буц осторожни же би, у розгварки з евентуалнима шведками, нє обявел идентитет жертви, односно идентитет и право на предпоставку нєвиносци оподозривеного.

• Новинар муши мац у виду можлївосц злохаснованя и манипулациї котри му можу спричинїц тоти цо нїби були жертви одредзених виновних дїлох.

4. Новинарови забранєне хасновац нєпримерани, знємирююци, порноґрафски и шицки други змисти котри можу мац чкодлїви вплїв на дзеци.

5. Новинар длужни почитовац и щициц права и достоїнство дзецох, жертвох злодїйствох, особох з гендикепом и других загрожених ґрупох.

6. Новинар пестує културу и етику явного слова, почитує право на одвит, пребаченє и виправку и длужни є благочасно обявиц одвитуюцу виправку.

Напрямки:

• Медиї длужни, без одкладаня, обявиц точну и подполну информацию, аж и кед нєнароком пласовали информацию за котру ше познєйше указало же є нєоснована обвина, плєтка, увреда або клевета. 

7. Новинар/редактор нє шме пристац нї у якей новинарскей форми пласовац гоч яки вид комерциялного оглашованя або политичней пропаґанди. Новинар нє будзе класц свой подпис под комерциялним оглашованьом або политичну пропаґанду.

Напрямки:

• Новинар/редактор длужни одбиц пласованє комерциялного оглашованя або политичней пропаґанди у форми новинарского виражованя.

• Новинар длужни буц особлїво уважни кед хаснує сообщеня за явносц, тексти и други материяли ПР и маркетинґских аґенцийох, понеже вони примарно маю циль обезпечиц за своїх клиєнтох (директно або индиректно) безплатни и вигодни публицитет.

V  НОВИНАРСКА УВАГА
1. Новинар длужни приступац ґу роботи зоз длужну професийну увагу.

2. Новинар нє шме шлєпо вериц жридлу информациї. Новинар муши водзиц рахунка о тим же жридла информацийох часто шлїдза свойо интереси або интереси дружтвених ґрупох котрим припадаю и присподобюю свойо вияви тим интересом.

Напрямки:

• У контакту зоз жридлами информацийох нєобходна особлїва увага же би ше обкеровало стварну або привидну пристрасносц котра вишлїдзела з блїзких особних одношеньох.

• Читаче/патраче/слухаче муша буц поинформовани о безпостредним хасну котри жридло може витвориц од обявйованя информациї. Кед же жридло ма безпостредни интерес, або ше намага обраховац ше зоз даским, читаче/патраче/слухаче муша буц о тим поинформовани.

3. Прецихованє фактох котри можу сущно вплївовац на становиско явносци о даєдней подїї єднаке як и кед ше их нароком викривює або кед ше виноша спреводзки.

Напрямки:

• Кед же жридла информацийох портпароли политичних партийох, поєдинцох або компанийох, тот податок ше муши навесц, бо можлїви їх директни або индиректни вплїв на обєктивносц информованя.

4. Новинар муши буц свидоми опасносци од дискриминациї котру можу шириц медиї и зроби шицко же би обкеровал дискриминацию засновану, медзи иншим, на раси, полу, старосци, сексуалним опредзелєню, язику, вири, политичним и другим думаню, националним або дружтвеним походзеню.
Напрямки:

• Припадносц одредзеней етнїчней, политичней, идеолоґийней або даєдней другей ґрупи, як и малженски стан, вирске опредзелєнє, дружтвене походзенє, наводзи ше лєм у случайох кед тот податок нєобходни за полне розуменє контекста подїї о котрей ше информує.
• Новинаре муша керовац фрази котри маю шовинистични, сексистични або на гоч яки други способ дискриминаторни конотациї (на приклад: „припаднїца красшого полу”, „припаднїк моцнєйшого полу”, „чарногорска лєнївосц” и тому подобне).
VІ  ОДНОШЕНЄ ҐУ ЖРИДЛОМ ИНФОРМОВАНЯ

1. Новинар ма право виглєдовац шицки околносци и факти о подїйох котри од интереса за явносц.

2. Новинар у збераню информацийох нє шме хасновац уценьованє, гроженє або прешлїдованє жридлох информацийох.
Напрямки:

• Попри того же нє шму грожиц жридлом информацийох, новинаре би нє шмели обецовац анї вигодне информованє як замену за информациї.

3. Новинар длужни почитовац вимаганє жридла информованя за анонимносц. Видумованє анонимних жридлох то чежке потупенє стандардох професийного поступаня новинара.
Напрямки:

• Хаснованє анонимних (довирлївих) жридлох информацийох ше ґенерално нє препоручує, крем кед нєт другого способу же би ше дошло до информацийох цо маю винїмкове значенє за явносц.

• Часто хаснованє нєменованих жридлох информацийох представя лєм способ же би жридло або сам новинар/медий винєсли нєточни, нєподполни и нєдосц преверени информациї. У случаю кед ше укаже же скриванє жридла служи як покрице його нєиснованя, кредибилитет новинара/медия будзе озбильно зменшани.

• Анонимносц/довирлївосц треба оможлївиц жридлом котри можу дац информацию „зоз першей руки”, односно за документи котри директно потвердзую або, сами по себе, представяю информацию котра ма винїмкове значенє за явносц.

• Редактор обовязни превериц вєно з новинаром оправданосц хаснованя анонимних (довирлївих) жридлох информацийох. У тим смислу нєобходне же би голєм єден редактор знал и чувал идентитет анонимного жридла.

• Кед же жридло информованя вимага од новинара же би його идентитет нє одкрил анї редакторови, таке вимаганє треба одбиц.

4. Новинар длужни представиц ше жридлу информацийох и навесц медий за котри у тей хвильки роби, крем у случайох кед иншаке поступанє у явним интересу и кед ше роби у складзе з правилами котри предписує тот кодекс.

Напрямки:

• Фалшиве представянє и нєточне идентификованє медия за котри новинар роби нє допущене. Новинаре на задатку нє шму ше представяц як особи котри маю окремни овласценя, дїловни людзе або „звичайни гражданє”.

• Прикриванє идентитета и нєточне идентификованє медия за котри новинар роби мож применїц лєм як конєчне средство обезпечованя информацийох: кед безуспишно применєни други методи, кед информацию нє мож обезпечиц на други способ, и лєм кед у питаню информация котра ма винїмкове значенє за явносц.

• У случаю прикриваня идентитета новинара нєобходне же би о тим була поинформована редакция, а препоручує ше и же би ше консултовало правних совитнїкох пре можлїви правни пошлїдки.

5. На вимогу редактора новинар може сообщиц идентитет жридла котре жада остац анонимне, а редактор длужни защициц анонимносц жридла.

Напрямки:

• Кед же жридло информацийох нє меноване, редактор муши буц поинформовани о идентитету жридла, бо и новинаре и редакторе одвитую за точносц обявеней информациї.

• Новинар ма право нє сообщиц идентитет анонимного (довирлївого) жридла редакторови. У тим случаю, редактор може принєсц одлуку о нєобявйованю информациї котра достата од йому нєпознатого жридла, и тот поступок ше по Кодексу нє трима за цензуру.

6. Малолїтних, по правилу, мож интервюовац лєм у присустве або зоз согласносцу родительох односно старательох.

7. Новинар нїґда нє шме на зле похасновац емоциї других людзох, їх нєзнанє або нєдостаточну способносц розсудзованя.

Напрямки:
• Жридла информацийох з котрима новинар бешедує нє вше свидоми моци медийох и пошлїдкох котри їх вияви можу мац за нїх особно, як и за людзох о котрих бешедую. З новинарску професию нєзлучне свидоме злохаснованє, алє и нєувага чий можлїви пошлїдок би було злохаснованє собешеднїка.

8. Новинар нє шме уношиц медзи людзох нєоправдани страх анї улївац фалшиви надїї.

Напрямки:

• Новинар котри нароком, особлїво пре „атрактивносц” текста/прилогу дава порив за нєфундаментовани страхи и надїї читачох/патрачох слухачох на найекстремнєйши способ потупює етични кодекс.
VІІ  ПОЧИТОВАНЄ ПРИВАТНОСЦИ

1. Новинар почитує приватносц, достоїнство и интеґритет людзох о котрих пише. Право на приватносц зужене кед бешеда о явних особох, а особлїво ношительох явних функцийох.

Напрямки:

• З нагоди информованя о нєщесцох и виновних дїлох нє допущене обявйованє менох и фотоґрафийох жертвох и окончовательох котри их явно идентификую. Тиж так, нє допущене анї обявйованє було яких податкох котри би директно могли одкриц идентитет чи то жертви чи окончователя скорей як тото сообщи официйни орґан.

• Новинар муши мац свидомосц о моци медийох, односно о можлївих пошлїдкох за жертву або окончователя кед ше одкриє їх идентитет. Особлїво муши мац у виду чежину можлївих пошлїдкох у случаю евентуалней гришки/погришней предпоставки у информованю.

• Аж и кед компетентни державни орґани обявя податки котри спадаю до домену приватносци окончователя або жертви, медиї нє шму преношиц тоту информацию. Гришка державних орґанох нє подрозумює „допущенє” за потупйованє етичних принципох професиї.

• Явни особи напредок свидоми же им право на приватносц часточно огранїчене, алє тото источасно нє значи же го медиї можу потупйовац без було якей причини и пояшнєня.

• Податки з приватного живота явних особох обявюю ше лєм кед то у интересу явносци, односно кед маю директни пошлїдки на вецей особи, кед же су у процивносци з духом функциї котру тота особа окончує, або идеями котри явно заступа.

• У случаю шмерци явней особи, медиї муша буц особлїво осторожни з информациями котри тоту особу повязую з даєдним виновним дїлом або дискриминуюцим спознаньом. Аж и кед у питаню информация од явного значеня, новинар муши буц свидоми же покойни особи зоз законом ошлєбодзени од дальшого виновного гонєня.

2. Новинаре и редакторе особлїво треба же би керовали спекулациї и преношенє нєдосц преверлївих становискох у информованю о нєщесцох и траґедийох у котрих єст настрадани особи, або чежко потрафени материялни и други интереси гражданох.

3. У информованю о подїйох котри уключую особни боль и шок, новинар длужни присподобиц свойо питаня так же би одражовали дух сочувства и дискрециї.

Напрямки:

• Фотоґрафи и знїмателє ше, при знїманю жертвох нєщесцох и злодїйствох, справую з оглядносцу и сочувством.
4. Новинар обовязни осиґурац же би дзецко нє було загрожене або виложене ризику пре обявйованє його мена, фотоґрафиї або знїмка з його подобу, хижу, заєднїцу у котрей жиє або з препознатлїву околину.

Напрямки:

• Представнїки державних и явних институцийох котри ше занїмаю зоз защиту дзецох дзекеди нє свидоми вплїву медийох и способу їх роботи. Податки котри ше прето даваю новинаром часто подрозумюю одкриванє идентитета малолїтних. Новинар нє шме на зле похасновац їх добронамирносц або нєзнанє. Информациї достати од лїкарох, социялних роботнїкох, воспитачох и так далєй, а котри директно або индиректно упуцую на идентитет малолїтних, нє шму буц обявени. 

VІІІ  ХАСНОВАНЄ ЧЕСНИХ СРЕДСТВОХ
1. У збераню информацийох, фотоґрафийох, документох, звучних и видео записох новинар будзе хасновац лєм чесни средства.

Напрямки:

• Новинаре и редакторе нє шму обявйовац материял здобути з помоцу скритих камерох, апаратох за прислухованє, односно з нєовласценим прислухованьом, крем кед ше зоз тим щици явни интерес (на приклад, обявйованє информацийох о загроженосци живота и здравя жительства, корупциї, злохаснованю положеня и подобне).

• За применку того винїмку муши исновац ясно предписана и транспарентна редакцийна процедура.

• З новинарску професию нєзлучне набавянє информацийох з подкупйованьом жридлох.

2. Новинар нє треба же би предлужел поставяц питаня, телефоновац, фотоґрафовац або знїмац приватну особу кед є замодлєни же би престал.

3. Прицисок на явну особу же би дала одвит на даєдно питанє може буц предлужени и по одбиваню, алє лєм под условийом же за тото иснує фундаментовани явни интерес.

4. Право новинарох же би, у одношеню ґе державним орґаном и другим институцийом, континуовано поставяли питаня за котри тримаю же су од интереса за явносц, без огляду на тото чи су замодлєни же би престали чи нє.

ІХ  ПОЧИТОВАНЄ АВТОРСТВА

1. Медиї и новинаре почитую и применюю важаце законодавство о защити авторских правох. Кед ше достанє допущенє за репродукцию з другого жридла, тото ше роби з уважованьом автора и з наводзеньом жридла.
Напрямки:

• Кед ше парафразує цудзи авторски твор або виглєдованє, нєобходне навесц автора, односно жридло.

• Фотоґрафиї муша буц подписани з меном и презвиском автора або власнїка фотоґрафиї.

• Потупйованє авторских правох з нєовласценим репринтом, копираньом фотоґрафийох з друкованих медийох, „знїманьом” (download) фотоґрафийох з интернета трима ше за чежке потупйованє того Кодекса.
• Фотоґрафиї нє мож уступиц другим особом, орґанизацийом, институцийом и медийом без согласносци автора.
2. Новинар нє будзе подписовац як свойо тексти, рисунки, илустрациї, фотоґрафиї, видео и звучни записи других авторох.

Напрямки:

• Кед на тексту/прилогу робя вецей новинаре/сотруднїки, потребне навесц шицки особи котри участвовали у твореню текста/прилогу, без огляду на обсяг їх доприношеня, на їх статус и хиєрархийне положенє у медийней хижи (гонорарни сотруднїк, шлєбодни новинар, новинар або редактор).

• Фотомонтажи и обробени фотоґрафиї муша буц ясно розгранїчени од документарней фотоґрафиї. Читачох/патрачох ше нє шме приводзиц до заблуди.

3. Новинар треба же би одбил подписац текст, фотоґрафию, рисунок, илустрацию, звучни або видео запис:

– кед є з редакторску, лекторску або другу интервенцию вименєни так же пременєни його смисел, як и кед тоти вименки процивни думаню и прешвеченю новинара,
– у случаю кед новинар за тото ма оправдани интерес (особна сиґурносц итд).

Напрямки:

• Нє требало би же би ше новинар подписал кед нє участвовал у пририхтованю и виробку текста, фотоґрафиї, рисунку, илустрациї, звучного и видео запису.
• Кед же з пременку наднаслова, наслова и поднаслова редактор пременєл смисел и интонацию текста, фотоґрафиї, рисунку, илустрациї, звучного и видео запису, новинар длужни обрациц редакторови увагу на тото и вимагац вименки. Кед же редактор нє прилапи вимаганя новинара, новинар ма право глєдац же би його подпис бул вихабени, односно поцагнуц текст, фотоґрафию, рисунок, илустрацию, видео и звучни запис. 

4. Редактор обовязни виполнїц вимаганє новинара же би го нє подписал под текстом, фотоґрафию, рисунком, илустрацию, звучним або видео записом кед же новинар трима же би зоз тим була загрожена його безпечносц.

Напрямки:

• Хаснованє псевдонимох треба керовац. Кед же у питаню информация од особлївого значеня за явносц, односно информация чийо обявйованє би могло загрожиц особну безпечносц новинара, хаснованє псевдонима трима ше за оправдане.

5. Архивни аудио и видео записи муша буц означени на одвитуюци способ.

Напрямки:

• Фотоґрафия коло тексту/прилогу котра нє настала на самей подїї котру илуструє муши буц означена як архивна.
• Потребне означиц кажду фотоґрафию котра нє настала безпостредно на подїї, а хаснує за єй илустрацию.

Х  ЗАЩИТА НОВИНАРОХ
1. Новинар котри ше притримує того Кодекса ма потримовку и защиту свойого професийного здруженя.

2. Новинар котри ше притримує професийних и етичних стандардох ма право на правну и материялну помоц у защити од насилства, гроженьох, увредох и других неґативних пошлїдкох пре окончованє новинарскей професиї.

3. Кажди хто трима же новинар потупел даєдну одредбу того Кодекса може ше обрациц Суду чесци и Совиту за пресу. 

